
KONFEKOOPen Batzar Orokorrak kooperatibismoa berretsi du susperraldi ekonomikorako funtsezko eragile gisa

Iñigo Urkullu lehendakariak inauguratu du gaur goizean Arabako Parke Teknologikoan egin den ekitaldia

KONFEKOOPek berriz aldarrikatu du Lanbiden egon behar duela, erakundeak duen pisuagatik —59.000 langile— eta bere ereduak kalitateko enplegua eta pertsonek enpresan erabat parte-hartzea bermatzen duelako

Gasteiz, 2021eko maiatzaren 26a. KONFEKOOP Euskadiko Kooperatiben Konfederazioak  Ohiko Batzar Orokorra egin du gaur, erakundeak kooperatibismoa integratu zuenetik lehenengoa. Gaur egun, KONFEKOOPek 1.300 enpresa eta kooperatibismoko sektore zein jarduera guztiak hartzen ditu barne —lan elkartua (industria, eraikuntza eta zerbitzuak), nekazaritza eta elikadura, irakaskuntza, kreditua, etxebizitza eta kontsumoa—. Konfederazioak 59.000 langile ditu, 1,4 milioi bazkide eta 11.000 euroko fakturazioa.
Kooperatibismoak, gizarte osoak bezala, pandemiari aurre egin behar izan dio, enpleguak mantentzeko eta COVID-19aren eraginez sortutako behar sozialei berehalako erantzuna emateko. Hala ere, saldo positiboa eman du KONFEKOOPen 2020ko balantzeak: beste 26 kooperatiba sartu dira konfederazioan (+%2,1) eta 2.526 enplegu sortu dira (%+4,5). 
Rosa Lavín KONFEKOOPeko lehendakariak kooperatiben erresilientzia eta moldakortasuna nabarmendu ditu, haiei esker «gure enpresa-eredua indartu egin baita, benetako irtenbide bilakatuz eta izaera antiziklikoa erakutsiz». Haren hitzetan,  «kooperatibok krisi honen erasoak hobeto jasatea lortu dugu, gure balioak abian jarrita barrura zein kanpora begira: parte-hartzea, demokrazia eta, batez ere, erantzukizuna, autoexijentzia eta elkartasuna».
Lavínek eskerrak eman dizkie kooperatiba guztiei, salbuespenik gabe, hilabete hauetan guztietan eman duten erantzun irmoagatik eta egin duten lan itzelagatik. Hala, goraipatu nahi izan ditu «funtsezko zerbitzu izateagatik lehen lerroan egon direnak, haien jarduera gainbehera ikusi eta finantza-arloko euste-neurri gogorrak hartu behar izan dituztenak, ausardiaz jokatu eta kooperatiba-jarduera bati ekiteko urratsa eman dutenak, edo aukera gisa irtenbide bat aurkitu dutenak». 
Kooperatiba-enpresek, duten kudeaketa parte-hartzaile, solidario eta erresilienteko kulturatik, askotariko neurriak hartu dituzte, hala nola ondarea sendotzea, soldatei eustea, hurbileko banaketa-kanalak eta merkatuak bilatzea, jarduerak berrorientatzea, lanpostuak berrezartzea eta egutegi mugikorrak ezartzea. 
Ildo horretan, kooperatiba-sarea nabarmendu du susperraldiaren bultzatzaile gisa, eraginkortasun ekonomikoaren eta erresistentzia ekonomiko eta sozialaren eredua izateagatik, bai eta «funtsezko eragilea ere kalitatezko enplegua sortzen eta berroneratze ekonomikoan». Izan ere, 2021n gora egiten jarraitzen du sortutako kooperatiba-kopuruak; hain zuzen ere, 40 kooperatiba berri sortu dira.

2021erako erronkak
[bookmark: _GoBack]Batzar Orokorrean, 2020ko kudeaketaren errepasoa egin da, eta 2021erako erronkak jarri dira mahai gainean; etorkizun horri begira, hor daude trantsizio digitala, soziala, zainketena eta energia- eta klima-trantsizioa, besteak beste. KONFEKOOP dagoeneko ari da arlo horietan lanean. 

Hona hemen erronka horietako batzuk: NEXT GENERATION europar funtsen kudeaketan eta Euskadiko Ekonomia eta Enplegua Suspertzeko BERPIZTU programan (2020-2024) parte hartzea; 2021-2024 aldirako Plan Estrategikoa abian jartzea; elkar-lankidetzari eta kooperatibismoa gehiago eta hobeto bultzatzeari arreta berezia eskaintzea, eta ordezkaritza instituzionala sendotzea, baita kooperatibei beren sozietate-estatutuak Kooperatiben Lege berrira egokitzen laguntzea ere.

KONFEKOOPek berriro aldarrikatu du LANBIDEren administrazioko-kontseiluan parte hartzea, azpimarratuz kalitatezko enplegu egonkorraren berme dela, 59.000 langilerekin. «Enpresan pertsonen erabateko parte-hartzearen eredu gara, baita gure herrian sustraitze handiko eredu ekonomikoa ere; hori guztia indargune berezia da Euskadiko arlo sozioenpresarialean, eta Estatuan eta nazioartean ere erreferente gara», adierazi du Lavínek.
Amaitzeko, KONFEKOOPeko lehendakariak ELKAR-LAN ekintzailetza-unitateak eta kooperatibismoko aholkulari seniorrek egiten duten funtsezko lana nabarmendu du, haien esperientziarekin eta ezagupenekin, ekintzailetza kooperatiboaren aldeko apustua egiten dutenei laguntzen baitiete.
Batzar Orokorraren ondoren, David Cano AFI Inversiones Globales enpresako zuzendari nagusiak hitzaldia egin du, COVID-19aren ondorengo munduko ekonomiaren eraldaketak. Nola eragin die euskal enpresei? izenburupean. 

